
PASKAL TA’LIMOTLARIDA 
RATSIONAL G‘OYALAR 
KOMPARATIVISTIKASI

Ruzmatova Gulnoz Miraxrarovna
Falsafa fanlari doktori, “ALFRAGANUS UNIVERSITY” nodavlat

oily ta’lim tashkiloti, ijtimoiy fanlar fakulteti,
“Ijtimoiy fanlar” kafedrasi professori

Annotatsiya: Ijtimoiy bilimlar sohasida ijod qiluvchi olimlarimiz falsafiy merosini, g‘arbu-sharq olimu-fuzalolari yaratib 
ketgan babaho ma’naviy qadriyatlarni o‘rganish ishiga asosiy e’tiborni kuchaytirmoqdalar. Buning uchun esa hozirgi fal-
safiy qarash durdonalari bilan qurollanishimiz kerak. Mana shundagina falsafiy fikrlar taraqqiyotiga, diyorimizda yaratilgan 
tafakkur taraqqiyotiga, hozirgi zamon falsafasining asosiy muammolariga to‘g‘ri va xolisona baho bera olamiz. Shuning 
uchun ham falsafa muammolarini, falsafiy merosni tadqiq qilish doimo kun tartibida turuvchi dolzarb masalalardan biri 
bo‘lib qolaveradi.

Kalit so‘zlar: kartezianchilik, ratsionallik, latif materiya, bo‘shliq, makon, zamon, kompozitsiya metodi.

Abstract: Our scientists, creatively working in the field of social sciences, are paying more and more attention to the study 
of the philosophical heritage and valuable spiritual values   created by Western and Eastern scientists. To do this, we need 
to arm ourselves with the masterpieces of the current philosophical view. Only in this way will we be able to correctly and 
objectively assess the development of philosophical ideas, the development of thinking created in our country, and the 
main problems of modern philosophy. That is why the study of problems of philosophy and philosophical heritage always 
remains one of the pressing issues on the agenda.

Key words: cartesianism, rationality, matiere subtile, empty space, space, time, method of composition.

Аннотация: Наши ученые, творчески работающие в области общественных наук, все больше внимания уделяют 
изучению философского наследия, ценных духовных ценностей, созданных западными и восточными учеными. 
Для этого нам необходимо вооружиться шедеврами нынешнего философского взгляда. Только так мы сможем 
правильно и объективно оценить развитие философских идей, развитие мышления, созданного в нашей стране, 
и основные проблемы современной философии. Именно поэтому исследование проблем философии и фило-
софского наследия всегда остается одним из актуальных вопросов повестки дня.

Ключевые слова: картезианство, рациональность, мягкая материя, пустое пространство, пространство, время, 
способ композиции.

K I R I S H
Paskal Dekart tufayli falsafaga yaqinlashdi, bu birinchidan. Ikkinchidan, undan “fikrlash tamoyilini o‘zlashtirdi” 

va ijodiy rivojlantirdi. Uchinchidan, uning aksiomatik-deduktiv uslubini yuqori baholadi va o‘zining “geometrik 
uslubini” ishlab chiqdi. Ilmiy metodologiya sohasida, ilmiy bilim tamoyillarini tushunishda ular opponent emas, 
balki hamfikr bo‘lganlar. Bizning fikrimizga ko‘ra, ularni qarama-qarshi qo‘ygan mualliflar nohaq. Paskalcha 
induktivlik va dekartcha deduktivlik bir hodisaning ikki tomonidir. Dekart va Paskal ta’limotlarida skeptitsizmga 
qarshi kurashda umumiy chizgilar bor. Paskal Dekartning “gnoseologik optimizmini” yuqori baholaydi, o‘zi ham 
“ashaddiy pirronizmga” qarshi chiqadi. Garchi biz “hammasini” bila olmas ekanmiz, bu “hech nimani” bilmaymiz 
degani emas. Paskal haqiqatning mutlaqligi va nisbiyligi o‘rtasidagi nozik dialektik munosabatni his qila olgan. 
Tashqi hissiyot, tafakkur, “qalbiy intuitsiya” darajasidagi haqgo‘ylikni tan olgan holda, ehtimollik nazariyasini 
asoschisi sifatida, mutafakkir “ehtimoliy bilimning” obyektiv va haqiqat deydi.

M A V Z U G A  O I D  A D A B I Y O T L A R  S H A R H I
Falsafiy fikr taraqqiyotida Rene Dekart va Blez Paskal ta’limotlari o‘ziga xos o‘rinni egallaydi. Ularning 

ta’limotlari Fransiyada ikki diametral qarama-qarshi tizimlarni tashkil qiladi. Bunday fikr tarafdorlariga V.Kuzen 
(Kuzen, 1857: 325), Ye.Droz (Droz, 1886: 236), L.Shestov (Shestov, 1923: 325), L.Brenshvig (Brenshvig, 1944: 

294) va boshqalar kiradi. Albatta, bular o‘tgan asrlardagi fikrlar hisoblanadi. Lekin hozirgi kunda ham pas-
kalshunoslikda ularning ta’sirini sezish mumkin. Bundan tashqari, Dekart va Paskal falsafiy qarashlarini qiyosiy 
o‘rganish XVII asrda g‘oyaviy kurash qaysi yo‘nalishda ketganligidan va qanchalik keskin bo‘lganligidan dalolat 
beradi.

M E T O D O L O G I YA
Tadqiqotda birlamchi manbalarning matniy va konseptual analizi yetakchilik qiladi. Mavzu sistematik 

ra vishda oddiydan murakkabga tomon ko‘rib chiqiladi. Shuningdek, kerakli o‘rinlarga Rene Dekart va Blez 
Paskal falsafiy g‘oyalari boshqa faylasuflarning qarashlari bilan qiyoslash orqali ochib berilgan.

T A H L I L  V A  N A T I J A L A R
Dekartning ratsionalizm, deduktiv metodologiya, gnoseologik ko‘tarinkilik, o‘ziga xos “antiekzistensial” 

yo‘nalishdagi falsafasi Paskalning yorqin ifodalangan “ekzistensial” dunyoqarashi, mistiklik, induktiv metod-
ologiya va skeptitsizmga qarshi qo‘yiladi. L.Brenshvig Dekart va Paskal o‘rtasida antogonizmga urg‘u beradi. 
Bu antogonizm nafaqat falsafa va dinga tegishli, balki ularning ilmiy qarashlariga ham taalluqlidir, ya’ni “Paskal 
Dekart tuzgan ilmiy modelni butunlay buzib tashlashga harakat qilgan” (Brenshvig, 1944: 158), ‒ deb aytadi. 
Bunday farq nazariy “kontrast” ularning xarakteriga ham xosdir. Agar Dekart xotirjam, haqiqatni bamaylixotir 
izlovchi, o‘z maqsadini aniq belgilagan va sobitqadamlik bilan uni amalga oshiruvchi, daho, fan va falsafadagi 
o‘z o‘rnini aniq biluvchi, nihoyat, ehtiyotkor, sovuqqon inson, stoiklar singari shaxsiy va ijtimoiy hayot fojiyalarini 
kuzatuvchi bo‘lsa, Paskal – fig‘on qiluvchi, abadiy ikkilanuvchi, haqiqatni “entikib” izlovchi, qahramon va fan 
fidoiysi, bir vaqtning o‘zida fandagi, insoniyat hayotidagi, madaniyatdagi nomukammallikdan junbushga kelu-
vchi, ochiq g‘oyaviy kurashdan tab tortmaydigan (masalan iyezuitlar bilan g‘oyaviy kurash), o‘tkir aql va qaynoq 
qalb egasidir. Zamonaviy paskalshunos M.Legern Dekart xarakterini “qahramon”, Paskalni esa “fojiyaviy” (Le 
Guern, 1971: 176), deb atagan.

Lev Shestov masalaga juda chuqur kirib, Paskalni qadimiy faylasuf deb, Dekartni esa zamonaviy fay-
lasuf, deb ataydi: “Yulian singari Paskal davrni butunlay chappasiga aylantirib yuborishni xohlaydi, zero, u 
Renessans davrida insoniyat erishgan hamma narsadan voz kechishni talab qiladi. Hammasi yangilandi, aynan 
shunda uning tarixiy taqdiri namoyon bo‘ldi. Lekin Paskal yangilikdan qo‘rqdi... Tarix bundaylarga shavqat qil-
maydi. Paskal emas, balki Dekart Yangi davr falsafasining otasi hisoblanadi ...Tarixning qarori shu: Paskal bilan 
g‘ururlanadilar, Dekartning ketidan ergashadilar. Bu hukm mulohazaga o‘rin qoldirmaydi” (Shestov, 1923: 2-4). 
Albatta, bunday g‘ayrioddiy hukm Paskalning Yevropa falsafasidagi o‘rnini buzib ko‘rsatadi, uning falsafasi ko‘p 
ma’noli va ziddiyatli bo‘lgan. L.Shestov nazarda tutgan fikr Paskalning diniy ta’limotiga tegishli bo‘lib, uning 
diniy qarashlari ilk xristianlikdagi Avgustin ta’limotiga hamohang bo‘lgan. Fan va falsafa sohasida mutafakkir 
nafaqat o‘zining davri bilan hamqadam bo‘lmay, balki o‘z davridan 200-300 yilga o‘tib ketib, hozirgi davrga 
yaqinlashgan (Strelsova, 1979: 16).

Dekart bilan Paskalni qarama-qarshi qo‘yishga oshiqib, yuqoridagi tadqiqotchilar, ularning pozitsiyalarini 
buzib ko‘rsatadilar. Paskalning skeptitsizmi, induktivizmi yoki mistitsizmini mutlaqlashtirib qo‘yadilar. Aslida 
Paskalning dunyoqarashi keng qamrovli bo‘lgan.

Jumladan, bunda Paskalning Dekart falsafasiga tanqidiy va salbiy munosabati bo‘rttirib ko‘rsatiladi. Lekin 
ularning sxolastik falsafaga qarshi umumiy munosabati soyada qoladi. Xuddi shunday Dekartning Paskalga 
g‘oyaviy ta’siriga ham e’tibor berilmaydi. Bir narsaga jiddiy e’tibor qaratishimizga to‘g‘ri keladi, Paskal nafaqat 
Dekartning ba’zi bir g‘oyalarini o‘zlashtiradi, balki buyuk ratsionalistning bir yoqlama ta’limotlarini to‘g‘rilab 
ketadi.

1647-yilda Paskal Dekart bilan uchrashadi. Unga qadar Paskal Dekartning “Metod haqida mulohazalar”, 
“Metafizik mulohazalar” va “Falsafa asoslari” nomli asarlari bilan tanishib chiqqan edi. Xuddi shunday “Yozish-
malar”ini ham o‘qib chiqadi. Dekartning bu asari 1657-yilda Klersele tomonidan nashr qilingan edi. Paskal 
avvalam bor, Dekartning “latif materiya” (matiere subtile) haqidagi gipotezasiga e’tiroz bildiradi. Unga ko‘ra 
latif materiya bo‘shliqni to‘ldiradi, xuddi shunday trubkadagi simobgacha bo‘lgan bo‘shliq “torichelli bo‘shlig‘i”ni 
Paskal bilan bo‘lgan suhbatda Dekart ma’qullagan edi. Yosh olim katta nufuzga qarshi hech nima demaydi, 
lekin faylasuf olim iyezuit ruhoniy Noelga qarshi e’tiroz bildiradi (Noel La-Flesh kollejida Dekartning o‘qituv-
chisi edi). Noel Paskalni inkor qilish uchun Dekartning tabiatda bo‘shliqning yo‘qligi haqidagi gipotezasidan 
foydalanadi. Jumladan, Noel “horror vacui” nomli sxolastik aqidaga tayangan. Dekart esa bu aqidani eskirib 
qolgani uchun inkor qilmagan. Faylasuf ko‘lamni moddiy substansiyaning atributi sifatida tushunadi va uni 
faqat geometrik makon, deb talqin qiladi. Ko‘lam barcha tanalarning, shu jumladan, umuman materiyaning ham 
“ichki joyi”dir, materiyadan ajralmagan holda mavjud. Xuddi shunday uning fizikasida materiyaga qarshi turgan 

Smutlaq bo‘sh makon tushunchasi butunlay yo‘qoldi: “Faylasuflar tushunadigan bo‘sh makon so‘ziga kelsak 

(ya’ni hech qanday substansiya yo‘q makon), shu narsa ayon bo‘ladiki, dunyoda makon yo‘q, chunki ichki joy 
sifatidagi makon tana ko‘lamidan farq qilmaydi” (Dekart, 1950: 473). Nisbiy bo‘shliq bu shunday makonki, “unda 
biz o‘ylagandek, bo‘lishi kerak bo‘lgan narsa yo‘q”, masalan, suvi yo‘q idish, balig‘i yo‘q ko‘l, yuki yo‘q korabl va 
h.k. Buni u tan olgan (Dekart, 1950: 473).

Dekart materiya va makonni shunday tushunchasidan “latif materiya” gipotezasi kelib chiqadi. “Latif 
materiya” butun borliqni to‘ldiradi, narsalar orasidagi o‘rinlarni ham. Shuning uchun ham sxolastik metafizika 
doimo qo‘llashga uringan “hech qanday sirli kuchlar uchun ham”, bo‘shliq uchun ham joy qolmaydi. Dekart 
shu yo‘l bilan tabiat hodisalarini (magnetizm, tortilish, issiqlik va h.k.) tushuntirishga harakat qilgan. Dekart 
fizikasi materiya va mexanik harakat tamoyillaridan kelib chiqib, sxolastikaga qarshi bo‘lgan, lekin eksperi-
mental dalillarning yetishmasligi, uni har bir bosqichini aqliy-mulohazali qilib qo‘yadi. Aynan shu jihat Paskalni 
e’tiroziga olib keladi. Paskalning g‘oyalari konkret-aniq yo‘nalishda bo‘ladi. Noelga yozgan xatida “ko‘rinmay-
digan, eshitilmaydigan, hech qanday hislar bilan sezilmaydigan materiya” va hech qanday ilmiy eksperiment 
bilan tasdiqlanmagan gipotezani Paskal inkor qiladi: “Agar shunday asoslashga tayanadigan bo‘lsak, unda eng 
katta murakkabliklarni ham jo‘n yechish mumkin. Shunda dengizlarning toshqinini ham, magnitning tortilishini 
ham osongina tushuntirish mumkin, materiya shunday tuzilgan deb” (Pascal, 1963: 202). Tabiat hodisalarini 
tadqiq qilganida Paskal dalillar, tajribalar va eksperimentlarni ma’qul topadi. Shuning uchun ham uning tabiat 
haqidagi tasavvurlari aniq-lo‘nda ko‘rinishga ega. Dekartning mavhum aqliy tuzilmalaridan farq qiladi. Man-
joning guvohligiga ko‘ra, “Paskal karteziancha falsafani xuddi Don-Kixot romanidek, tabiat haqidagi roman deb 
atagan” (Pascal, 1963: fr. 1008).

Vakuum bilan o‘tkazilgan eksperimentlardan muvafaqqiyatli natijalarga erishgan Paskal o‘z xulosalarida 
qat’iy va sobitqadam, umumfalsafiy ma’noda juda ehtiyotkor edi. Albatta, “torichelli bo‘shlig‘ini” u mutlaq, deb 
olmaydi, uni shartli deb biladi, ya’ni bu bo‘shliq havo bosimi ostida paydo bo‘ladi. Paskal uni “ko‘rinadigan 
bo‘shliq” (vida apparent) deb atab, “u tabiatda ilgari noma’lum bo‘lgan yoki hissiy qabul qilinadigan materiya 
bilan to‘lmagan “bo‘sh makon” (Pascal, 1963: 202) sifatida aniqlaydi. Qachonki, davom etadi Paskal: “ana 
shu “ko‘rinadigan bo‘shliq” qandaydir materiya bilan to‘lmas ekan, u haqiqiy yoki mavjud bo‘shliq bo‘lib qolav-
eradi” (Pascal, 1963: fr. 1008). Paskalning ana shu xulosalariga Dekartning kinoyali munosabatini adolatli deb 
bo‘lmaydi: “Ana shu kitobni yozgan o‘spirinning boshida bo‘shliq ko‘p va juda xovliqyapti. Bu yerda gap Pas-
kalning “Bo‘shliq haqida yangi tajribalar” nomli asari ustida ketyapti. Menimcha, undan kattaroq kitobda ham 
uning asoslari yetarli darajada ishonchli bo‘lmaydi” (Descartes, 1960: 376). Lekin ikki mutafakkir ham o‘zicha 
haq edi: Dekart ‒ makonda mutlaq bo‘shliqni inkor etgan faylasuf sifatida, Paskal esa – havo bosimi ostida 
paydo bo‘ladigan bo‘shliqning tabiiy-ilmiy asosini tan oluvchi olim sifatida. Dekart yosh olimni iqtidorini tan olgisi 
kelmadi. 16 yoshli o‘spirinni “Kanonik kesishmalar haqida tajriba” muallifi ekanligini shubha ostiga oladi. Bu 
g‘oya Paskalning otasiga tegishli, deb o‘ylaydi. Analitik geometriya asoschisi proyektiv geometriyani muloha-
zaviy yo‘l bilan rivojlantirish istiqbollarini tan olmadi, xuddi shunday Paskal ham analitik geometriyani kelajagi 
yo‘q, deb o‘yladi. Paskal Dekart tomonidan ishlab chiqilgan matematikaning analitik yo‘nalishiga yetarlicha 
baho bermaganligi, tadqiqotda keng qo‘llanilgan algebraik usullarni qabul qilmaganligi, harfli timsollardan voz 
kechganligi keyingi chuqur tadqiqotlariga zarar keltirdi. Cheksiz zarralarni hisoblash sohasida, differensial va 
integral hisoblashning haqiqiy ijodkori bo‘lishda, aynan shu umumlashtirish Paskalga yetishmadi. Lekin matem-
atik analiz tarixida Paskal Nyuton va Leybnitsdan avval turadi.

Pyui-de-Dom tog‘ida Paskalning g‘oyasi bo‘yicha “suyuqlik muvozanati eksperimenti” o‘tkaziladi. Bu 
tajribaga ko‘ra, vakuumda havo bosimi ostida bo‘shliq paydo bo‘ladi. Dekart ana shu g‘oyani Paskalga bergan-
ligi haqida davo qiladi. Bu bahsning bayonnomasi bo‘lmaganligi uchun kim haqligini uzil-kesil aytib bo‘lmaydi. 
Paskal esa bu munozarani javobsiz qoldiradi. Lekin Dekart bo‘shliq haqidagi g‘oyani eksperiment yo‘li bilan 
ham, nazariy yo‘l bilan ham amalga oshirmadi, unga ahamiyat bermadi. Aynan buni Paskal ijodiy o‘ziga xoslik 
bilan, eksperiment texnikasida topqirlik bilan ro‘yobga chiqardi. Shuning uchun ham tarix bu g‘oyaga mualliflikni 
adolatli tarzda Paskalda qoldirdi. “Latif materiya” gipotezasi Paskalning isbotiga ko‘ra, ortiqcha bo‘ldi.

Yuqoridagilarning hammasi bir oqimga tegishli Yangi davrning ikki buyuk olimi o‘rtasidagi munozara edi. 
Ularning ikkisi ham nufuzlarga ko‘r-ko‘rona ergashishga qarshi chiqdi va erkin ilmiy taraqqiyot uchun kurashdi, 
ular insonning “sog‘lom nurli tafakkur”iga, tajribaga, eksperimentga katta urg‘u berdi. Zero, Dekart va Paskal 
konkret-ilmiy sohada turli yo‘nalishdan ketgan bo‘lsa ham, xususiy masalalarni hal qilishda bir-biriga qarshi 
bo‘lsa ham – fanda ularni bir-biriga dushman deb bo‘lmaydi. Ilmiy metodologiya sohasida, ilmiy bilim tamoyil-
larini tushunishda ular opponent emas, balki hamfikr bo‘lganlar. Bizning fikrimizga ko‘ra, ularni qarama-qarshi 
qo‘ygan mualliflar nohaq. Paskalcha induktivlik va dekartcha deduktivlik bir hodisaning ikki tomonidir. Inchunun, 
Paskalga Dekart ta’limoti ta’sir ko‘rsatgani aniq dalildir.

Noel bilan munozarasida Paskal haqiqatni ilmiy tadqiq etishning “yagona qoidasini” shakllantiradi.

Birinchidan, “tasavvur yoki tafakkurning bilish darjasida aniq va lo‘nda tasavvur hosil qiladigan narsa yo 
hodisani qabul qilish” va ishonchli dalillarni belgilash, ya’ni hech qanday shubha uyg‘otmaydigan holatlarni, 
“aksioma yoki tamoyillarni, masalan, ikki teng narsaga, teng yarimdan qo‘shsak, teng narsa hosil bo‘ladi...” 
(Pascal, 1963: 201).

Ikkinchidan, aksiomadan mutlaq zaruriy natijani keltirib chiqarish, uning haqiqatligi aksiomaning haqi-
qiyligidan kelib chiqsin. Bu ikkilangan qoida, Paskalning ta’kidiga ko‘ra, har qanday “xayolotdan, ko‘rinishdan, 
injiqlikdan” ehtiyot qiladi, bunday hodisalarga fanda o‘rin yo‘q. Ana shu karteziancha tamoyillarni Paskal ke -
yinchalik o‘zining “Geometrik tafakkur va ishontirish san’ati” nomli metodologik risolasida ijodiy rivojlantiradi. Bu 
asar Por-Royalda “Mantiq yoxud fikrlash san’ati” asari uchun tayyorgarlik rolini o‘ynaydi.

Ushbu asarda Paskal Dekart singari matematik bilimlarning qat’iyligidan va apodiktivligidan hayratga 
tushadi, bu uning quyidagi aforizmida shunday ifodalanadi: “Geometriyadan yuqori narsa, bizdan ham yuqo-
ridir” (Pascal, 1963: 349). “Mukammal ilmiy uslub” g‘oyasini ilgari surib Paskal, uni amalga oshirishni ilmiy bilim 
tuzilishini aksiomatik-deduktiv usuli bilan bog‘laydi, bu matematikada keng qo‘llaniladi. Agar Dekart o‘zining 
uslubini evristik deb atagan bo‘lsa, Paskal evristikani haqiqatni isbot qilish mantig‘idan ajratadi. Haqiqatni 
ochish   ga emas, balki uni isbot qilish va yolg‘ondan ajaratishga urg‘u beradi. Shu nuqtayi nazardan “mukammal 
uslub” mazmuni quyidagicha ifodalanadi: “hamma terminlarni aniqlash, hamma holatni isbotlash” va “hamma 
holatni muayyan tartibda joylashtirib chiqish” (Pascal, 1963: 348-349). Lekin bu talabni cheksiz regress tufayli 
amalga oshirib bo‘lmaydi. Noma’lum “birlamchi terminlar”ni doimiy sharhlash hamda isbot talab qilmaydigan 
aksiomalar zarurati paydo bo‘laveradi. Paskal o‘z uslubining oltita qoidasini ilgari suradi, ularni “geometrik” deb 
ataydi.

Difinitsiyalar uchun:
1) Hammaga ma’lum terminlarni aniqlamaslik;

2) Difinitsiyasiz ikki xil mazmuni bor va noma’lum terminlar kiritmaslik;

3) Difinitsiyalarda har doim ma’lum yoki tushunarli bo‘lgan terminlarni qo‘llash.

Aksiomalar uchun:
1) Ular qanchalik aniq yaqqol bo‘lsa ham, tadqiqsiz hech qanday zaruriy tamoyillarni qo‘llamaslik;

2) Aksiomalarda yetarli darajada aniq bo‘lgan holatlarni belgilash.

Isbot uchun:
1) O‘z-o‘zidan yaqqol bo‘lgan holatlarni isbotlamaslik;

2) O‘zidan ma’lum bo‘lgan yoki ilgari isbotlangan mulohazalar orqali hamma holatlarni isbotlash;

3) Isbotlash jarayonida ikki xil mazmunli terminlarni qo‘llamaslik, anqlovchini aniqlanayotganlik bilan o‘rnini 
almashtirib yubormaslik (Pascal, 1963: 356-357).

Ana shu qoidalar aqliy uslub ishlanmasiga, Por-Royal “Mantiq...”i ilmiy bilimlarining “kompozitsiya meto-
di”ga kirdi. Bu uslub karteziancha analitik uslubdan yoki “masalani yechuvchi, kashf qiluvchi uslub”dan farq 
qiladi. Por-Royal mantiqshunoslari olimlarning evristik intuitsiyalariga katta ahamiyat beradilar.

X U L O S A  V A  T A K L I F L A R
Shunday qilib, Paskal Dekartning metodologiyasini unga tayangan holda rivojlantiradi. Nazariy bilim struk-

turasida intuitsiya va deduksiyaning ahamiyatini tan olgan holda, Paskal intuitsiyani Dekartga qaraganda bosh-
qacha talqin qiladi. Buyuk ratsionalist uchun “haqlik hissiyotga emas, faqat aqlga tegishli, shunda u narsalarni 
aniq-tiniq ko‘radi”, shuning uchun ham intuitsiya ham, deduksiya ham faqat intllektual bo‘ladi.

Dekartga nisbatan Paskal “tabiiy nur” sohasini kengaytiradi. Unga “bilish darajasiga qarab” faqat aqldan 
tashqari, tashqi tuyg‘u intuitsiyasini hamda ichki hissiyot – “qalb”ni qo‘shadi. Aqlning vazifasi aniq ta’riflar va 
qat’iy, ketma-ket bir-biriga bog‘langan, mantiqiy isbotdan iborat, lekin u shu bilan cheklanadi. Shunda aql 
his-tuyg‘u, “qalb”ning zarurligini tan olishi kerak. Dekartdan farqli ravishda Paskal tashqi hissiyot darajasida 
bilimning “yaxlitligi va yaqqolligini” tan oladi. “Hissiy qabul qilish” o‘z-o‘zidan doimo haq bo‘ladi. Agar “dastlabki 
tushuncha va aksiomalar” orqali matematik predmetlarni bilish intuitsiyadan boshlansa, tabiat hodisalarini bilish 
hissiy qabul qilish tajribasidan boshlanadi. Ular ko‘rgazmali haqiqat bo‘ladi. Matematikada “dastlabki tamoyil-
larning” (bular makon, zamon, harakat, son va boshqalar) “tana a’zosi” intuitsiyasi, Paskalning tasdig‘iga ko‘ra, 
inson “qalb”i hisoblanadi. U bizning eng chuqur hissiy tabiatimizdir yoxud “bilish instinktimiz”dir.

